ҮЛГІЛІК БАҒДАРЛАМАНЫ БІЛІМ САЛАЛАРЫН КІРІКТІРУ АРҚЫЛЫ ІСКЕ АСЫРУ

Жоспарланған өтпелі тақырыптар, олардың реттілігі мен мөлшері № 1 педагогикалық кеңесте қарастырылады және бекітіледі. Мектепке дейінгі ұйымда педагог мамандар болған жағдайда олар перспективалық жоспарды бекітілген өтпелі тақырыптарға қатаң сәйкестікте құрастырады, ал нақты жас тобының перспективалық жоспарында педагог маманның жоспарына сілтеме жасалады. Штат кестесінде педагог мамандар қарастырылмаған мектепке дейінгі ұйымда нақты жас тобына арналған перспективалық жоспарды әдіскер немесе тәрбиеші құрастырады. 

Балалардың жас ерекшеліктеріне сәйкес Үлгілік бағдарлама мазмұнын меңгерудің сабақтастығы мен бірізділігін қамтамасыз ететін өтпелі тақырыптардың негізінде құрастырылған перспективалық жоспарлау білім беру салаларының мазмұнын кіріктіруді қарастырады. 

Перспективалық жоспарлауды құрастыру құрылымы 9 өтпелі тақырыптар бойынша, соның ішінде 4 кіші тақырыптар бойынша ұйымдастырылды, олар қыркүйектен мамырға дейін бүкіл оқу жылына арналған. Осылайша, әрбір тақырып бір ай ішінде меңгеріледі. 

1. «Балабақша» – балалардың балабақшаға, достарына жақындық, сүйіспеншілік сезімін қалыптастыру; бірлескен қызметке қызығушылықты дамыту. 

2. «Менің отбасым» – отбасы, ананың, әкенің, атаның, әженің, әпкенің, бауырдың орны туралы түсінікті кеңейту; отбасы мүшелерінің міндеттері; отбасында жағымды қарым-қатынас тәрбиелеу, өзара көмектесу, отбасы мүшелерінің бәріне деген сүйіспеншілік. 

3. «Сау болып өсеміз» – баланың денсаулығын сақтау және нығайту; тұрмыста, көшеде, табиғат ортасында қауіпсіз жүріс-тұрыс дағдыларын қалыптастыру және шығармашылық, танымдық және тілдік қабілеттерді қолдану арқылы балалардың негізгі қимылдарын, қимыл белсенділігіне деген сұранысын жетілдіру арқылы қимыл тәжірибесін байыту. 

4. «Менің Қазақстаным» – балалардың рухани-адамгершілікті жалпы адамзаттық құндылықтарын, «Мәңгілік ел» жалпыұлттық идеясына негізделген отансүйгіштігі мен толеранттылығын қалыптастыру. 

5. «Табиғат әлемі» – тірі және өлі табиғат заттары мен құбылыстары туралы, маусымдық құбылыстар, өсімдіктер туралы білімді кеңейту; жануарлардың, жәндіктер мен өсімдіктердің барлық түрлерін сақтау қажеттілігі туралы түсінікті қалыптастыру; табиғатпен тікелей байланысты тәжірибе жинау; қоршаған ортаға деген ұқыпты көзқарасты дамыту және тіршілік ортасының маңыздылығын түсіну. 

6. «Бізді қоршаған әлем» – қоршаған ортамен қарым-қатынас барысында қажетті танымдық қызметтің қарапайым дағдыларын меңгерген бала тұлғасын дамыту; адамгершілік нормаларын ұғыну және адамдарға деген шыдамдылық пен сыйластықты қалыптастыру. 

7. «Дәстүрлер мен фольклор» – Қазақстан Республикасының аумағында тұратын өзге ұлт өкілдеріне, олардың мәдениетіне, салт-дәстүрлеріне деген игілікті және сыйластықты қарым-қатынасты тәрбиелеу. 

8. «Бірге еңбек етеміз» – қарапайым еңбек дағдыларын, еңбексүйгіштікті, еңбек адамдарына деген құрметті, адамның қолымен жасалғандардың бәріне деген құрметті тәрбиелеу; балалардың тілін, зейінін, қиялын дамыту; мектеп жасына дейінгі балалардың шығармашылық қабілеттері мен ойлауын қалыптастыруға жағдай жасау. 

9. «Әрқашан күн сөнбесін» – балалардың жақындарына деген сүйіспеншілік, оларға қамқорлық танытуға тырысу, туған қаласына, өз еліне деген жақындық сезімін, оның тарихына деген қызығушылықты тәрбиелеу. 

Бұл тақырыптар дербес, ойын қызметінің және ересектердің балалармен бірге жүргізетін өзге қызметтердің барысында барлық білім салалары арқылы кіріктіріледі. 

Іске асыру технологиясы әртүрлі болуы мүмкін, алайда кез келген жағдайда педагогтың шығармашылық белсенділік танытуы тиіс. Қызықты, шығармашылық жұмыс педагогтың өзін іс жүзінде танытуына, өзін өзі көрсетуіне, оның кәсіби біліктіліктерін жетілдіруге ықпал етеді. 

	Перспективалық жоспардың негізінде балалардың жас ерекшеліктерін ескере отырып, күн тәртібінің барлық тәрбие-білім беру сәттерінде көрсетілуі тиіс өтпелі тақырыптарға сәйкес бір аптаға арналған циклограмма құрастырылады. 


Циклограмманы жоспарлауға қойылатын талаптар:

· ҰОҚ тақырыптары перспективалық жоспарға сәйкес айқындалады;

· өтпелі тақырыптың мазмұнына сәйкес бағдарлама материалын бөлуде жүйелілік пен бірізділік қағидатын сақтау; 

· бағдарламаның мазмұнына сәйкес балалардың сапалы әрі толыққанды даму жағдайын қамтамасыз ету; 

· балаларды тәрбиелеу мен оқытуды қамтамасыз ету үшін инновациялық технологияларды, әдістер мен тәсілдерді қолдану; 

· циклограмманың құрылымдық бөлімдерін сапалы жоспарлау үшін пәндік-дамыту ортасын қалыптастыру.

Әр жас тобына арналған күн тәртібі, циклограмманың құрылымы мектепке дейінгі ұйымның № 1 педагогикалық кеңесінде бекітіледі. 

Циклограмманы толтыру
Балаларды қабылдау. Балалармен білім беру процесін ұйымдастыру нысандарының бірі араласу болып табылады. Эмоционалды байланыс орнату мақсатында таңғы қабылдау сәлемдесуден басталады, мұнда тәрбиеші мен балалар кездесуге қуаныштарын жеткізеді. Сыртқы келбеті мен іскерлік қасиеттеріне қатысты мақтау сөздер айтуға болады. 

Ақпарат алмасу. Балалар өмірінде қандай маңызды оқиғалар болғанын әңгімелейді. Осыдан кейін талқылау ұйымдастырылады. Таңғы жиналыстың келесі кезеңі топтық қызмет болуы мүмкін. Бұл кезеңде балаларға олардың жасына сай дидактикалық ойындар ұсынылады («Басқаша айт», «Бір сөзбен ата», «Кімнің не істейтінін тап», «Не көргенімізді ата» және т. б.). 

Күнделікті жаңалықтар – балаларды өзара белсенді қарым-қатынасқа бастайды. Бұл кезеңнің барысында балаларға ақпаратты хабарлаймыз: күнтізбелік оқиғалар туралы (жыл мезгілі, күн, апта күндері, ауа райының құбылуы); ағымдағы күннің қызмет жоспарын (немен айналысатын боламыз); ерекше оқиғамен – бір немесе бірнеше тәрбиеленушінің туған күні туралы. 

  

